
   
 

26. februar 2024 

 

Inatsisartut ingerlatsinermut maleruagassaasa § 37 imm. 1 tunngavigalugu Naalakkersuisunut ukuninnga 
apeqquteqaateqarpunga: 
 
Naalakkersuisunut apeqquteqaatit: 

 

1. Qanoruna ililluni Aningaasaqarnermut Akileraartarnermullu Naalakkersuisoq Stavangerimi VM-

ertoqarneranut atatillugu angalanermut aningaasartuutai taamaallaat 4.719 koruuniusut? 

 

2. Ilumut angalanermut aningaasartuutigineqarsimasut aqqut tamakkerlugu Nuummiit 

Stavangerimut siumut utimullu ilanngunneqarsimappat, imaluunniit Københavnimiit 

Stavangerimut siumut utimullu kisimik ilanngunneqarpat? 

a. Angalanermut aningaasartuutigineqarsimasut Københavnimiit Stavangerimut siumut 

utimullu kisimi ilanngunneqarsimappata, Aningaasaqarnermut Akileraartarnermullu 

Naalakkersuisoq Nuummiit Københavnimut, Stavangerimut angalaneq tamaat 

ilanngullugu, taamatuttaarlu Naalakkersuisup Københavnimi angalanerminut atatillugu 

ataatsimiissutigisimanerai paasissutissatut ilanngoqquneqarput. 

 

3. Aningaasaqarnermut Akileraartarnermullu Naalakkersuisoq Stavangerimi VM-ertoqarnanut 

atatillugu ullut qassit Kalaallit Nunaanniit aallaqqasimava? 

a. Stavangerimi VM-ertoqarneranut atatillugu Aningaasaqarnermut Akileraartarnermullu 

Naalakkersuisoq angalanermini unamminerit qassit isiginnaarpai? 

 

4. TAAK-mi siulittaasoq naapinniaraanni Stavangerimiunngitsoq kisiannili Nuummi 

naapiinnarsinnaaneranut tulluarnerusoq, Demokraatit isumaat, Naalakkersuisuniit 

ilalerneqarnerluni? 

a. Aningaasaqarnermut Akileraartarnermullu Naalakkersuisup TAAK-mi siulittaasoq 

naapinnissaanut Stavangerimi pinissaa aaliangersimaneranut suut tunngavilersuutigai? 

b. Aningaasaqarnermut Akileraartarnermullu Naalakkersuisoq TAAK-mi siulittaasoq 

naapinnissaata avataasigut Stavangerimi suliaminut atatillugu allanik siunertaqarpa? 

 

5. Aningaasaqarnermut Akileraartarnermullu Naalakkersuisoq arnat assammik arsarlutik VM-

erneranni isiginnaartuinnaanissaminut kisimi siunertaqarluni angalasimaguni, allanillu suliaminut 

atatillugu siunertaqarani, taava angalasimanerminut aningaasartuutit Nunatta Karsianut 

uterteqqinniarpai? 

 

6. Nalakkersuisut suliamut tunngasunik paasissutissanik allanik paasissutissiisinnaappat?  

(Inatsisartunut ilaasortaq Anna Wangenheim, Demokraatit) 

 

Tunngavilersuut 

Iluamik oqassaguma apeqqutit imaattut nassiuteqqinnissai pisariaqartussaanngikkaluarput, kisiannili 



   
 

nunatta oqaluttuarisaanerani aatsaat taama Naalakkersuisut matoqqatigisumik ingerlatsisut 

takoqqipparput, taamaasillunilu pisariaqalersillugu. Stavangerimi arnat assammik arsarlutik VM-ernerini 

angalasimanermut atatillugu illuatungiliuttut tusagassiorfiillu apeqqutaat iluamik akissallugit qanoruna 

ajornartigisimanerpa? 

 

Naalakkersuisut tamanut ilisimatitsipput, Aningaasaqarnermut Akileraartarnermullu Naalakkersuisup VM-

ertoqarneranut atatillugu aningaasartuutigisimasai 4.719 koruuniusut. Tamanna upperiuminaappoq 

peqqutigerpiarlugu silaannakkut angallannermi billetsit taama akikitsigisunik peqannginnatta. 

Sanillersuukkaanni Inatsisartut Allattoqarfiat tamanut ilisimatitsissuteqarpoq, Inatsisartut Siulittaasuat 

Stavangerimut silaannakkut angalanerminut atatillugu 20.166 koruunit aningaasartuutigisimagai. 

Assigiinngissut annertussusia. 

 

Paasiuminaatsuuvorlu Aningaasaqarnermut Akileraartarnermullu Naalakkersuisoq angalanerminut 

siunertarigaa TAAK-mi siulittaasoq naapissallugu. Demokraatit isumaat naapertorlugu 

pissusissamisoornerussagaluarpoq naapitassat taamaattut Nuumi ingerlanneqarsinnaagaluarpata. 

 

Paasisinnaanngilara sooq Naalakkersuisut aammalumi Aningaasaqarnermut Akileraartarnermullu 

Naalakkersuisoq angalasimanermut eqqartorneqaqisumut taama matoqqatigineri. Maannakkummi ima 

isikkoqaleqqammat Aningaasaqarnermut Akileraartarnermullu Naalakkersuisoq VM-ertoqarneranut 

isiginnaariaannarsimasoq, tamannalu ajunngikkaluarpoq, nammineq akilersimasuuguniuk. Akiligassat 

taamaattut innuttaasuniit akilerneqassanngillat. 

 

Ullut suliffiusut qulit iluanni apeqqutinnut akissutisinissara qilanaaraara. 

 


